Спартыўнае свята “Восеньскі кірмаш”

Праграмны змест:
· далучаць да беларускай традыцыйнай культуры з дапамогай гульняў, забаў, музыкі; 
· замацоўваць веды аб неабходных умовах падтрымання здароўя; далучаць дзяцей да здаровага ладу жыцця; 
· удасканальваць навыкі выканання рытмічнай гімнастыкі, цыклічных рухаў; 
· замацоўваць веды дзяцей аб назвах гаспадарчых прылад, гародніны, посуда; 
· заахвочваць размаўляць на беларускай мове, узнаўляць знаёмыя лічылкі, гульні, песенькі; 
· фарміраваць устойлівую цікавасць і станоўчыя адносіны да беларускай мовы; 
· развіваць хуткасць, спрытнасць, увагу, уменне быць арганізаванымі і дысцыплінаванымі; 
· падтрымліваць сяброўскія адносіны ў час сумеснай дзейнасці.
Матэрыял/ абсталяванне: эмблемы каманд “Морква” і “Бурачок”; 2 гімнастычныя палкі ці дзеркачы; 2 гімнастычныя скамейкі, 2 тунэля; 2 дзіцячых століка; 2 кошыка; 2 абруча; 2 талерачкі; 2 лыжкі; яйкі (кіндэр-сюрпрыз) – па колькасці дзяцей; агародніна (качаны капусты, морква, буракі, цыбуля, галоўкі часнаку) па колькасці дзяцей; абрусы, кубачакі, талерачкі, лыжачка, сурвэткі, цукерніцы – па колькасці дзяцей; запіс музыкі.

ХОД СВЯТА

Святочна прыбраная зала мае выгляд плошчы, на якой арганізаваны кірмаш. Грае беларуская музыка (у выкананні ансамбля “Музыкі”).
Педагог разам з дзецьмі ўваходзіць у залу.

     Вядучы. Добры дзень усяму добраму люду! Заходзьце, госці дарагія! Заходзьце, размяшчайцеся! На кірмашы да ўсяго прыглядайцеся!

     Дзяўчынка. Лета цёплае прайшло,

                           Шмат дабра нам прынясло.

     Хлопчык. Восень ужо на зыходзе,

                        Усё прыбрана на нашым гародзе.

     Дзяўчынка. Вясёлы кірмаш пачынаем, 

                           Да сябе гасцей запрашаем.

 Вядучы. Слухайце, дзеці, штосці грукоча, 

                     Нібыта да нас конік скача.

(Пад вясёлую музыку на “коніку” скача Скамарох і спявае.)
     Скамарох. Ты скачы, скачы, мой конік,

                         Хай ніхто нас не дагоніць.

(Абскакаўшы залу, спыняецца.)
     Скамарох. Добры дзень! Банжур! Мерсі!

                         Я прыехаў на таксі!

                         Ехаў, ехаў, зачапіўся,

                         У яму з квасам праваліўся,

                         Там не квас быў, а кампот,

                         Забалеў у мяне жывот.

                         Але жывот я палячыў,

                         Трапку я вадой змачыў,

                         Прыклаў яе да нагі – 

                         Адразу болі адляглі!

     Вядучы. Дзеці, ці, можа вы ведаеце, хто гэта такі? Хто ты: дзядзька ці хлопчык? Рознакаляровы, нібы пеўнік.

     Скамарох. Ну чаму адразу пеўнік?

                        Гэта маё святочнае адзенне!

                        Слухайце маю аб’яву:

                        Абяцаю ўсім забаву,

                        Будуць гульні, песні , скокі.

                        Я – сапраўдны скамарох.

                        Як пачуў, што ў вас гулянка,

                        Рыхтаваўся з самага ранку.

                        Назбіраў полны мех гульняў,

                        Каб на кірмашы не было сумна.

     Вядучы. Будзем, дзеці, са скамарохам сябраваць?

     Дзеці. Так, будзем!

     Вядучы. Будзем з ім у гульні гуляць?

     Дзеці. Так, будзем!

     Скамарох. Будзе вясёлае сёння свята,

                         Гасцей завітала вельмі багата.

                         Станавіцеся ўсе дзеці, 

                         Зараз будзем танцаваць

                         Я вам буду рухі паказваць, 

                        А вы будзеце за мной іх паўтараць.

Праводзіцца рытмічная размінка пад песню Купалінка /рэмікс/.
     Скамарох. Каб далей нам весяліцца,

                         Трэба на каманды падзяліцца.

                         Кацілася торба з вялікай гары,

                         Рассыпаліся морква і буракі.

                         Раз, два, тры!

                         Што паспееш, тое падымі.

( Скамарох падкідвае ўверх медальенчыкі з бурчком ці морквай. Дзеці падымаюць  моркву ці бурачок, і дзеляцца на 2 каманды )
     Скамарох. Зараз мы паглядзім, хто хутчэй з вас скача. Але спачатку адгадайце загадку.

                          І нажом зразалі,

                          І дротам вязалі,

                          А ён не плача,

                          Па падлозе скача.

                                                       (Дзяркач)

Эстафета “Вясёлыя коннікі”. Першыя дзеці трымаюць дзяркач зажатым паміж ног. Трэба абскакаць кеглі, даскакаць да паваротнай стойкі, узяць дзяркач у рукі, прабегчы і перадаць наступнаму.

     Скамарох. Зараз мы паглядзім, хто  з вас самы спрытны і ўважлівы.
Эстафета “Залатое яйка”. Узяць яйка з кошыка, палажыць на лыжку, пранесці і не разбіць, палажыць на талерачку, прыбегчы назад, перадаць лыжку наступнаму.

    Скамарох. Хлопчыкі і дзяўчаткі, вы яшчэ не стаміліся, ну тады хутчэй за рукі бярыцеся і ў кола станавіцеся. 
Праводзіцца беларуская народная гульня “Грушка).

    Скамарох.  Торшкі адпачнем з вамі, але не будзем сумаваць, паспрабуеім загадкі адгадаць.
“Разумная хвілінка-адпачыначка”.
     Скамарох. Чуйце, хлопчыкі, дзяўчаткі!

                         Прапаную вам загадкі,

                         Для гульні цікавай, новай,

                         Трэніроўкі разумовай.

                         Гэтыя загадкі

                         Выраслі на градках.

Летам я – рагатая,                      Сакавіты, круглаваты

Восенню – хвастатая,                 Здаравяка гэты,

Хоць і горкая зусім,                    Нам патрэбны на салаты

Ды патрэбная ўсім.                     Ды на вінігрэты.

                         (Цыбуля)                                                  (Бурачок)

У зямлю схаваўся нос,                         Круглы ён, але не мячык,

Там і вырастае,                                     Ёсць нага, але не скача,

Толькі пук зялёных кос                       Шмат лістоў, але не сшытак,

Вецер развівае.                                     Апрануў поўсотні світак.

                                 (Морква)                                       (Качан капусты)

Паспеў на градзе                         А з апошняй загадкі

Белы чарадзей,                            Робяць смачныя аладкі.

Галава – на славу,                       Яе смажаць і пякуць,

Да зубка зубок.                            Кашу смачную таўкуць.

Добрая прыправа,                                                       (Бульба)

А завуць.......(часнок).
      Скамарох. Восенню ва ўсіх гаспадарках збіраюць шчодры ўраджай. А вы дапамагаеце дарослым? Зараз мы гэта праверым.
 Эстафета “Добрыя агароднікі”. Трэба прапаўзці па гімнастычнай скамейцы, пралезці ў тунель, узяць з градкі гародніну, прыбегчы назад, пакласці ўраджай у кошык.

     Скамарох. Ураджай добра збіраеце, а вось як гасцей сустракаеце? Ці хутка стол накрываеце?

     Эстафета “Накрываем на стол”. На дзіцячым століку ляжаць абрус, кубачак, талерачка, лыжачка, сурвэтка, цукерніца. Па чарзе, адзін за адным, дзеці пераносяць рэчы і посуд, накрываюць стол.

     Скамарох. Нам на месцы не сядзіцца,

                         Любім мы павесяліцца,

                         Нашы ножкі не стаяць,

                         Яны хочуць танцаваць.

Выконваецца парны танец “Беларуская полька”.
     Скамарох. Добрыя вы, дзеці, лепшыя на свеце, 

                        Спрытныя, ладныя, да ўсяго здатныя.

                        А за тое, што са мной гулялі,

                        Загадкі мае ўсе адгадалі,

                        Прыміце, калі ласка, мой падарунак
                        Смачны, араматны пачастунак.

                        Развясёлы самавар.

                        Чай піце, у згодзе жывіце!

     Вядучая. Слухай мяне, народ!

                      Хто хоча пагрэцца чаем,

                      У фітабар запрашаем!

     Хлопчык. Зверху пар, знізу пар – 

                       Развясёлы самавар!

                       І пяе ён, і раве,

                       Да стала ўсіх заве!

     Дзяўчынка. Мы не ленаваліся, 

                            Усё рабілі самі,

                         А цяпер усіх завем 

                         Частавацца з намі!

     Скамарох. Ад шчырага сэрца вам долі жадаю, 

                         Ніхто з вас ніколі хай гора не знае.

                         Бывайце здаровы, у шчасці жывіце.

                         Прыйду калі ў госці, дык добра прыміце!

     Вядучы. На развітанне прыгадаем – 

                     Усім шчасця мы жадаем.

                     Будзьце ўсе вы моцныя, як вада,

                     Багатыя, як зямля!

